
     Azul meṛṛa fell-awen a leḥbab-nneɣ, kunwi kunemti i d-iqimmen yid-neɣ di yal amkan. 

Kunwi i d-ismeḥsisen i tedwilt n Wawal n Tudert. Tadwilt n Wawal n Tudert tuɣal-ed ɣer 

ɣur-wen i tikkelt nniḍen. Nessaram d akken ad nesɛeddit lewqat yelhan, lewqat iggerzen aked 

tilin n Ṛṛuḥ Iqedsen; Ṛṛuḥ n Sidi Ṛebbi, iwakken lwaḥid ad nefhem Awal-is. 

     Dima di Laṣel n Ddunit, newweḍ-ed ɣer yixf 49. Akka, ad nkemmel ameslay am akken i t-

id-newwi yakan ɣef tudert n Yeɛqub, imi nenna-d di tedwilt iɛeddan d ayen yewweḍ d amɣaṛ, 

iburek arraw-is, iburek arraw n warraw-is, yefka-yasen lbaṛaka. Akka ihi a leḥbab, dima mi 

ara ad yili yiwen yewweḍ ɣer lexxeṛ n tudert-is, mi ara ad yili qṛib ad fakken wussan-is, 

yettḥussu belli atan ad yeffeɣ si ddunit, yettuɣal yettḥulfu deg iman-is kra n tɣawsiwin, 

ttezzin-as akk yeqṛiben-is, ttqeṛṛiben ar ɣur-es iwakken ad kemlen a t-wansen a t-saɛfen deg 

ussan ineggura n tudert-is. Dɣa mi ara a d-qqimen akka kra n wussan neɣ kra n lweqt iwakken 

ad issufeɣ ṛṛuḥ, amdan akka yellan ɣef yiri n lmut, dima isegray-ed s imeslayen, imeslayen 

nni d ayen yellan d tidett. Ayen yebɣa a t-id-yini a t-id-yini, ladɣa imeslayen ttasen-d seg wul, 

ur yettili ara lekdeb, axaṭer yeẓra belli dayen, d ddqiqat tineggura neɣ d swayeɛ d tiswiɛin 

tineggura i s-d-iqqimen, ayɣer a d-iskiddeb, ayɣer a d-yini ayen ur nelli ara, yezme kan a d-

yini ayen yellan, ayen yellan d tidett. Akka i teḍra d Yeɛqub. Yeɛqub yewweḍ ɣer tizi n lmut, 

ihi yenna-d kan yexdem ayen yelhan, yenna-d ayen yellan d tidett i warraw-is aked warraw n 

warraw-is. 

     A d-ɣṛeɣ tura deg ixf 49, taseddaṛt 1 aked 2: Yeɛqub yessawel i warraw-is yenna-yasen: 

Nejmaɛet-ed a wen-d-iniɣ ayen a wen-yeḍrun ar zdat, nejmaɛet-ed tḥessem-d a yarraw n 

Yeɛqub, ḥesset-ed i babat-wen Isṛayil. Nesla-d a leḥbab dagi Yeɛqub yenna ɣef yisem-is 

Isṛayil, yenna i warraw-is nejmaɛet-ed, slet-ed ayen a wen-d-yini Isṛayil. Akka, i tikkelt 

tamezwarut ijmeɛ-ed akk arraw-is iwakken ad imeslay yid-sen, a sen-yini d acu ad yeḍrun 

yid-sen ɣer zdat. Yeɛqub, ayen akka yexdem mačči d ayen ur nesɛi lmeɛna, d ayen yesɛan 

azal meqwren. Axaṭer isnejmaɛ-iten-di yeẓra belli d nutni ad yuɣalen d agdud yextaṛ Sidi 

Ṛebbi ɣer zdat. 

     Yeɛqub mi i yenna ḥesset-ed ayen babat-wen Isṛayil, imekta-d belli lmek n Sidi Ṛebbi 

ibeddel-as isem. Ur yeqqim ara kan d Yeɛqub lameɛna yuɣal d agdud, d Isṛayil, yuɣal d agudu 

yextaṛ Sidi Ṛebbi. Akka i yexdem Sidi Ṛebbi di cɣel-ines, mačči d amdan i ixedmen akka, 

lameɛna d netta kan i yesɛan lḥeqq, d netta i yesnen make i ilaq ad ddun lecɣal. 

     A d-kemleɣ a leḥbab s leqṛaya di tseddaṛt tis 3 aked tis 4, yura wakka: Kečč a Ṛawubin, a 

yamenzu-yiw, a yaffud-iw, a yamenzu n tirugza-w, teččuṛeḍ d tazmert aked ddreɛ, trekmeḍ 

am aman, lameɛna ur d-tettifrireḍ ara axaṭer tkecmeḍ ussu n baba-k, tesneǧseḍ-t, txedmeḍ 

deg-es lɛib, tekkseḍ fell-i sser. Atan wacu i yenna Yeɛqub i mmi-s Ṛawubin, imi yura uqbel 

ɣef aya belli mmi-s-agi yexdem tacemmatt, yexdem ayen ur nelhi ara, yettɛedda ɣef yiwet n 

tqeddact. Ɣef wakka i nwala Ṛawubin amur i s-yefka baba-s, yewwi yiwen n wamur i d-

yuskan ɣer cceṛq n wassif n Luṛdun. Lmeɛna-s iṣaḥ-as-d beṛṛa i tmurt i yewɛed Sidi Ṛebbi. 

     A d-kemleɣ tura a leḥbab, taseddaṛt 5 alamma d tis 7: Cemɛun d Lewwi d atmaten, sersen-

d rrehba s leslaḥ-nsen, leɛqel-iw ur yeqbil ara ṛṛay-nsen, ur ḥeddṛeɣ ara di tejmuyeɛ-nsen, 

axaṭer seg urrif i rfan nɣan irgazen, si ncaf-nni i necfen, ad ittwanɛel zɛaf-nsen axaṭer qessiḥ, 

ad ittwanɛel wurrif-nsen axaṭer yewɛeṛ, a ten-feṛqeɣ ger warrac n Yeɛqub, a ten-wezɛeɣ di 



Isṛayil. Akka i yenna Yeɛqub ɣef sin warraw-is i yezdeɣ wurrif meqqren. Nutni yellan d arraw 

n Liya, mi akken ṛḥen a d-rren ttaṛ n weltmat-sen i ɣef yettɛedda mmi-s n Hemmur; win 

iwumi qqaṛen Sicem. Nɣan irgazen d warrac n tmurt nni. Akka daɣen nutni ur ten-id-iṣaḥ ara 

wamur d ameqwran, lameɛna iṣaḥ-iten-id kan ciṭuḥ, kra n temdinin deg unẓul n Isṛayil n 

wass-agi. 

     Ad kemleɣ leqṛaya a leḥbab si tseddaṛt tis 8 alamma d tis 12: Tawacult meṛṛa n Yusef, 

atmaten-is aked twacult n baba-s, siwa arraw-nsen, lmal-nsen amecṭuḥ aked lmal-nsen 

ameqwran, i ǧǧan di tmurt n Gucin. Ddan yid-es a Yahuda, d kečč ara ttcekkiṛen watmaten-ik, 

ad teṭfeḍ iɛdawen-ik seg umgeṛḍ, arraw n baba-k a d-seǧden zdat-ek. Kečč a Yahuda, a yizem 

amecṭuḥ, mi ara a d-tuɣaleḍ si ṣyada a mmi, tkerfeḍ tagecrirt am yizem, tetteẓleḍ am tsedda, 

anwa i izemren a k-yesker? Aɛekkaz n tgeldit ur ixeṭṭu ara si Yahuda, aɛekkaz n leḥkum ur 

yeṭṭixiṛ ara seg ufus-ik, alamma yusa-d Cillu, win akken ara ad ḍuɛen yegduden meṛṛa. 

Iteqqen aɣyul-is ɣer tfeṛṛant, ajḥiḥ-is ɣer tara, yessirid aqendduṛ-is di cṛab, yeggar abernus-is 

deg aman n tẓuṛin zeggaɣen am yidim, allen-is d tizeggaɣin si cṛab, tuɣmas-is d timellalin seg 

uyefki. 

     Isem n Yahuda d isem i yesɛan lmeɛna n lehmed neɣ n cna. Yahuda yefruri s waṭas, 

yeffeɣ-d wegdud d ameqwran seg-es, d netta i d lɛeṛc i yeṭṭfen amkan ameqwran di tmurt.  D 

netta i yuɣalen d lɛeṛc n tgelda. Seg-es i d-yeffeɣ ugellid Dawed aked ugellid Sliman. Mačči d 

aya kan, ladɣa seg-es i d-yeffeɣ Ugellid Yasuɛ Lmasiḥ win yellan d Amsellek n yemdanen n 

ddunit meṛṛa. Aya a leḥbab, neqbel-it neɣ neǧǧa-t, Sidi Ṛebbi agdud i yextaṛ d agdud n 

Isṛayil. Ilaq ad neqbel ayagi axaṭer isexdem-it Sidi Ṛebbi ad yesɣeṛ igduden n ddunit meṛṛa. 

Iwakken seg-sen a ɣ-d-isefhem kra n temsal, kra n lbaḍnat yefren ur nefhim ara, ur nezmir ara 

ad nissin akken nniḍen. Sidi Ṛebbi yexdem akka iwakken a ɣ-d-yesɣeṛ. 

     Axaṭer ass-agi ilaq ad nili d wid ad ifehmen, d wid ad yeẓren amek i ilaq a t-neɛbde, amek 

i ilaq ad neddu deg iberdan-is. Lmasiḥ d win i d-yekkan sɣur Sidi Ṛebbi iwakken ad yili d 

Agellid n yemdanen meṛṛa, mačči d Agellid n Isṛayil kan, neɣ d Agellid n tmura nniḍen, a d-

iniɣ timura n iṛumyen, lameɛna d Agellid-nneɣ ula d nukni, ifehhem taqbaylit, yessen 

taqbaylit. Awal-is ass-agi nesɛa-t s teqbaylit, nezmer a t-nɣeṛ a t-nefhem, a s-nsel s tutlayt n 

tuyemmatt, s tutlayt n wul. Wagi d Ṛebbi n tidett, d Ṛebbi n ṣṣeḥ a leḥbab, axaṭer Ṛebbi Illu 

Ameqwran ifehhem yal lluɣa, yal tutlayt, imi d netta i d-ixelqen kulci. 

     Lmasiḥ d netta i d Ameksa Lɛali, d netta i d Itri n Ṣṣbeḥ, d netta i d Tiɣmeṛt n tqeṛnit, fell-

as i yebna wexxam. D netta i d Lmasiḥ, win yettwaxtaṛen, d netta i d win i ilaq ad yeḥkem, d 

netta i d win i d-yekkan nnig kulci, d win yeqqimen ɣer tama tayefust n Sidi Ṛebbi, d netta s 

wayes i yexleq kulci, d netta i Awal n Sidi Ṛebbi, d netta i d Ṛebbi. Akka, a leḥbab, s 

imeslayen-agi a leḥbab, a d-nefhem belli Lmasiḥ d netta kan i d Abrid i izemren a ɣ-yessufeɣ, 

d netta kan i d Amsellek i izemren ad isellek tiṛwiḥin-nneɣ, ilaq kan a s-nelddi ulawen-nneɣ, a 

t-neǧǧ ad yili d ayla-nneɣ nukni ad nili d ayla-ines. 

     Yeɛqub ikemmel yettbarak deg arraw-is, yewweḍ-ed ɣer Zabulun. Zabulun, a t-id-neɣeṛ 

dagi di tseddaṛt 13 alamma d tis 15, yenna-yas: Zabulun ad yezdeɣ ɣef yiri n lebḥeṛ, ad 

yezdeɣ ɣer tama n lmeṛsa n lbabuṛat, tilisa-s ad awḍent alamma d Sidun. Yerna yenna ɣef 

Isakkeṛ: Isakkeṛ d aɣyul ijehlen, yegganen ɣer yemṛaḥen, iwala asteɛfu d ayen yelhan, tamurt 



tgerrez, yekna ddaw n uzaglu, yeqbel ad yuɣal d akli. Akka i ikemmel Yeɛqub ɣef arraw-is 

yiwen yiwen. Zabulun yeṭṭef yiwen n uzaɣaṛ di tmurt n Ǧlili, tamurt yellan deg umalu n 

Falasṭin n wass-agi. Ma yella d Isakkeṛ, am akken i t-id-nesla, netta yella d win i d-yefkan 

dderya ara ad yilin d ixeddamen d iqeddacen, d wid ara ad yilin qeddcen ɣef ugdud aked 

tmurt meṛṛa. 

     Di tseddaṛt 16 alamma d tis 18 yura wakka: Dan ad yeḥkem agdud-is am leɛṛac nniḍen n 

Isṛayil. Dan ad yili d azrem deg ubrid, d talafsa di tebṛiṭ, ad yeqqes aɛdaw-iw seg uḍaṛ, ad 

yeɣli umnay ɣer deffir. D leslak-ik i yettṛaǧuɣ a Yameɣlal. D leslak-ik i yettṛaǧuɣ a 

Yameɣlal. Leslak a leḥbab s ɣur Ameɣlal i yezmer a d-yas. Isem-agi Ameɣla, neɣ awal-agi 

Ameɣlal lmeɛna-ines win yettdumun, win ur nesɛi melmi yebda neɣ melmi yekfa. D wagi i d 

isem i yettunefken i Sidi Ṛebbi, imi Sidi Ṛebbi d win ur d-nlul ara, d win ur d-nettlal ara, d 

win ur nesɛi tagara. Ihi a leḥbab, Sidi Ṛebbi d win yeddren i lebda, d win yebɣan ad nidir yid-

es ula d nukni axaṭer yebɣa ad yefṛeq yid-neɣ tudert, imi d netta i d lɛinseṛ n tudert. 

     Ikemmel Yeɛqub daɣen yefka lbaṛaka i Gad yenna-yas, wagi a t-id-nɣeṛ di tseddaṛt 19 

alamma d tis 2: Gad, mi ara a d-ẓedmen fell-as yeɛdawen d tirebbuyaɛ, yettneqlab fell-asen, 

yettara ɣef yiman-is. Yerna yenna ɣef Acir: Acir d netta wuɣer ad ilin lerbaḥ ifazen, d netta 

ara a d-ittaken lqut i igelliden. Akka, mkul yiwen yefka-yas amur-is, yenna-yas d acu-t 

wemkan ara ad yilin ɣer zdat, imi isawel-asen iwakken mkul yiwen a s-yefk lbaṛaka-ines d 

wayen a t-id-iṣaḥen ɣer zdat. 

     Tura d nnuba n Neftali, ad naf yenna-yas akka: Naftali d taɣzalt yettneggizen, i d-yettaken 

imecṭh icebḥen. Yusef d axalaf n tejṛa yettarwen, d axalaf n tejṛa yeẓẓan ɣer tama n lɛinseṛ, 

ifurkawen-is a ttalin ɣef leswaṛ, wid ijebbden lqus fɣen-d d iɛdawen, ttawḍen-t-id kkaten-t s 

tḥeṛbunin, ɣas akken lqus-is ur ur ileɣɣu ara, d Illu Anezmar n yeɛqub, Ameksa, Aẓru n 

Isṛayil i s-isǧehden iɣallen-is, d Illu n baba-k ara a k-yilin d Amɛiwen, d Illu Anezmar ara a k-

ibarken, s lbaṛakat n igenwan ɛlayen, s lbaṛakat n wayen i d-itekken si lqaɛa, s waṭas n lmal 

aked dderya, lbaṛakat n baba-k ɣelbent lbaṛakat n wid i yi-d-yesɛan, bwḍen almi d ixf n tɣaltin 

n lebda. Lbaṛakat-agi ad tteddunt d Yusef, ad tteddunt di twenza n win i d-ittwaɛzlen si ger 

watmaten-is. 

     Atan a leḥbab wacu yenna Yeɛqub ɣef Yusef, axaṭer mkul yiwen seg warraw-is yefka-yas 

amur-is n ddeɛwa d wamur-is n wayen ara ad yeḍrun yid-es ɣer zdat. Yenna ɣef Yusef 

ifurkawen-ik ad ilin zegzawit yerna ad ttalin ɣef leswaṛ, a d-fken lfakya timeqwranin. Akka i 

iburek Yeɛqub mmi-s Yusef. Nwala a leḥbab belli Sidi Ṛebbi iburek Yusef s waṭas, d netta i 

yextaṛ iwakken ad ikemmel lwaɛd-ines. Nwala amek i iḥureb fell-as, amek i t-yerra yuɣal d 

aneɣlaf ameqwran; ddaw n Ferɛun di tmurt n Maṣeṛ, yella Ferɛun yella Yusef. S yis agdud n 

Isṛyil; Yeɛqub d twacult-is; ur mmuten ara si ččeṛ ur mmuten ara di llaẓ. D Sidi Ṛebbi 

ixedmen akka iwakken ad isellek agdud-is. 

     Sidi Ṛebbi ixeddem akka a leḥbab, ulamma deg ussan-nneɣ ass-agi, imi s tidett di ddunit-

agi qwan iɣeblan, qwant teswiɛin iweɛṛen, qwant laksidat, qwan lehlakat. Lameɛna Sidi Ṛebbi 

yezmer ad yeddu yid-neɣ, yezmer ad yili yid-neɣ. Ma yella nesɛa Lmasiḥ di tudert-nneɣ ad 

iḥareb fell-aɣ, a ɣ-iḥader ɣef wayen nelhi, ad iḥader ladɣa dderya-nneɣ. Nukni d aya kan i s-



nessutur yal ass. Axaṭer Sidi Ṛebbi yeččuṛ d leḥmala, d win i ɣ-iḥemlen, d win yebɣan a ɣ-

iḥader di mkul taswiɛt iweɛṛen. 

     Yeɛqub ur yekfi ara, ikemmel yenna di tseddaṛt 27 ar 28 ɣef Benyamin: Benyamin d uccen 

igezzren, ṣbeḥ itett ṣyada-s, tameddit iferreq ayen i d-yerbeḥ. D wigi meṛṛa i yuɣalen d 12 n 

leɛṛac n Isṛayil. D wigi i d lehduṛ i sen-yenna baba-tsen mi i ten-iburek. D tigi i d lbaṛakat s 

wayes i ten-iburek baba-tsen, iburek-iten mkul yiwen s lbaṛaka-s. Mkul yiwen yewwi amur-is 

n lbaṛaka, seg umeqwran ar umecṭuḥ. Akka i yella lḥal imi d tidett d wagi i d agdud, si 

Yeɛqub yuɣalen d Isṛayil, seg warraw-is i d-fɣen 12 n leɛṛac n Isṛayil yellan d agdud n Sidi 

Ṛebbi. Akka i yexdem Sidi Ṛebbi lwaɛd-ines i Ibṛahim aked Isḥaq. 

     Zzabuṛ wis 15, Ahellil n Dawed: A Yameɣlal! Anwa ad izedɣen deg uqiḍun-ik? Anwa ad 

yilin deg udrar-ik imqeddes? D win i teddun s ṣfa, win ixeddmen lewqam. D win iheddṛen 

tidett seg ul. Ur yettcettim ara s yiles, ur ixeddme ara cceṛ i werfiq-is. Ur itekkes ara lḥeṛma 

ɣef lɣir-is. Yekṛeh imcumen, yekṛeḥ imcumen, iḥemmel wid yettagwaden Ameɣlal. Mi ara ad 

yeggal, ɣas iḍuṛ iman-is ur yettuɣal ara deg awal-is. Ur iṛeṭṭel ara idrimen s lfayda. Ur iqebbel 

ara tajɛalt ɣef wid ur neḍlim ara. Win ixeddmen akka d lmuḥal ad yemdeṛkal. 

     Wagi d Ahellil wis 15 di Zzabuṛ n Dawed. Nezmer a d-nini, a d-nejbed aṭas n temsirin, 

aṭas a d-nelmed di Zzabuṛ-agi. A d-nini dakken tas n lecɣal yenna-tent-id nxeddem-itent akka 

di tmurt-nneɣ, nxedem-itent yal ɣef wayen yeɛnan tijuɛal, ɣef wayen yeɛnan win yettgallan ur 

yettaṭaf ra di limin-ines, win iweɛden akkagi, ur ixeddem ara ayen yewɛed, ɣef win i tekksen 

lḥeṛma ɣef lɣir-is, ɣef win ixeddɛen aṛfiq-is, ɣef win yettcettimen s yiles-is. Ayagi yenna-yaɣ-

t-id Dawed deg awal-is, yenna ur ilaq ara ad tecbum akk wigi. Yenna daɣen, win ara ad 

ikecmen ɣer wedrar n Sidi Ṛebbi Imqeddes, wigi d wid i teddun s ṣfa, d wid i xeddmen 

lewqam. Win ixeddmen lxiṛ. D win ara ad ikecmen ɣer tmezduɣt n Sidi Ṛebbi. 

     A leḥbab-nneɣ, wigi d imeslayen i sedduyen di tidett, i sedduyen di tafat n Lmasiḥ, di tafat 

n Sidi Ṛebbi. Dagi Zzabuṛ n sidna Dawed isefham-aɣ-d amek i ilaq ad nili. Isefham-ɣ-d ayen 

akken i d-neḥfeḍ seg imezwura-nneɣ, ayen akken i nettkemmil nxeddem-it ula d nukni akka 

tura ɣef ayen yeɛnan a d-iniɣ tijuɛal, ɣef ayen yeɛnan (le piston), ɣef ayen yeɛnan tamusni neɣ 

akkagi leḥwayeǧ n lekdub, d wigi akk, ilaq a tent-nekkes. Ilaq a tent-nerr di ṭṭeṛf. Axaṭer Awal 

n Sidi Ṛebbi d ayen yellan a d-iniɣ iban-ed am yiṭij, nwala-t, neẓra-t, neɣra-t-id, nenna-t-id, 

teslam-as-d. Ihi ilaq ad nḥebeset akk ayagi a leḥbab, ayen yeɛnan lekdub, ayen yeɛnan 

lexddeɛ, ayen yeɛnan tuksiwin n sser, ayen yeɛnan tuksiwin n lḥeṛma ɣef wiyaḍ, wid iḥemlen 

imcumen. Yenna ur ilaq ara ad kemlen tikli yid-sen. Ilaq tikli-nneɣ ad tili d wid yettagwaden 

Ameɣlal, d wid yettagwaden Sidi Ṛebbi, mačči d wid yettawin ɣer cceṛ, yettawin ɣer lexddeɛ, 

yettawin ɣer wayen ur nelhi ara. Ɣef wayagi i ilaq ma neqqaṛet Awal n Sidi Ṛebbi lwaḥid, a 

tnefhem. 

     Nessaram d akken nesɛedda lewqat igerzen, ameslay-nneɣ yella-yawen d ameslay d lfeṛḥ, 

d win ara a d-yawin lehna ɣer wulawen-nwen. Akka, abrid n Sidi Ṛebbi d yiwen kan am 

akken i t-id-nenna mačči d sin. Ihi qqimet di lehna d lxiṛ. A d-nuɣal ɣur-wen di tedwilt i d-

iteddun, ar tikkelt nniḍen, bbqaw ɛla xiṛ. 


